
 

 

     
  

Taflen Wybodaeth Llinell Faethu Cymru 

Y rhyngrwyd a’r gyfraith: cynorthwyo plant a phobl ifanc 
sydd wedi cael profiad o ofal ar-lein. 
 

Ynglŷn â’r daflen wybodaeth hon 
 

Mae’r daflen wybodaeth hon ar gyfer gofalwyr maeth.  Bydd yn darparu trosolwg ar 
hawliau plant a phobl ifanc (17 mlwydd oed neu iau) pan fônt yn defnyddio’r 
rhyngrwyd a beth mae’r gyfraith yn ei ddweud am fod ar-lein.  Gwyddom fod y byd 
ar-lein yn lle cyffrous i blant a phobl ifanc, yn llawn o gyfleoedd cadarnhaol.  Felly, 
gyda’r cyngor a’r cymorth iawn, gall plant a phobl ifanc a’u gofalwyr maeth wneud 
penderfyniadau ar sail gwybodaeth am beth maent yn ei wneud ar-lein.   
 

Ynglŷn â’r Rhwydwaith Maethu 
 

Y Rhwydwaith Maethu yw prif elusen faethu’r Deyrnas Unedig.  Y ni yw’r rhwydwaith 
hanfodol ar gyfer maethu, a down â phawb ynghyd sy’n gysylltiedig â bywydau plant 
a phobl ifanc sydd wedi’u maethu.  Rydym yn cynorthwyo gofalwyr maeth i 
weddnewid bywydau plant a phobl ifanc, ac rydym yn gweithio â gwasanaethau 
maethu a’r sector ehangach i ddatblygu a rhannu arferion gorau.  Rydym yn gweithio 
i sicrhau bod pob plentyn a pherson ifanc maeth yn profi bywyd teuluol sefydlog, ac 
rydym yn angerddol dros y gwahaniaeth a wna gofal maeth.  Rydym yn hyrwyddo 
maethu ac yn ceisio creu newid hanfodol, fel y gall gofal maeth fod y gorau un y gall 
fod. 
 
Rydym wedi bod yn arwain yr agenda faethu ers dros 40 mlynedd, yn dylanwadu ar 
ac yn llunio polisi ac ymarfer ar bob lefel.  Fel sefydliad i aelodau, down ag unigolion 
a gwasanaethau ynghyd sy’n gysylltiedig â darparu gofal maeth ledled y Deyrnas 
Unedig.  Mae gennym oddeutu 60,000 o aelodau unigol a bron i 400 o aelodau 
sefydliadol, darparwyr gwasanaethau maethu awdurdodau lleol ac annibynnol, sy’n 
cwmpasu 75 y cant o ofalwyr maeth yn y Deyrnas Unedig.  Hysbysir ein barn gan ein 
haelodau, yn ogystal â thrwy ymchwil; yn y modd hwn, ein nod yw bod yn llais i ofal 
maeth. 
 

Ynglŷn â Chanolfan Gyfreithiol y Plant, Cymru 
 
Mae Canolfan Gyfreithiol y Plant, Cymru yn wasanaeth dwyieithog drwy Gymru i gyd 
sy’n darparu gwybodaeth a modd o gael at gyngor cyfreithiol ar gyfer plant a phobl 
ifanc.   
 
Mae’r Ganolfan yn darparu gwasanaethau cynghori a gwybodaeth gyfreithiol i blant a 
phobl ifanc; hyfforddiant ac addysg am y gyfraith fel mae’n effeithio ar blant a phobl 
ifanc; ac mae’n cyfrannu tuag at ymchwil, dadansoddi data ac astudiaethau 

gwerthusol i newid a gwella deddfau, polisi ac ymarfer mewn perthynas â phlant a 
phobl ifanc.    
 
Mae’r Ganolfan hefyd yn cynnig hyfforddiant a chymorth ynglŷn â gweithredu 
hawliau dynol plant a phobl ifanc i ysgolion, grwpiau cymunedol a gweithwyr 
proffesiynol; mae’n trefnu cynadleddau, gweithdai a seminarau; ac mae’n 
cynorthwyo rhwydweithiau sy’n helpu i ledaenu gwybodaeth am hawliau dynol plant 
a phobl ifanc a’r gyfraith yng Nghymru. 
 
 

Rhagymadrodd 
 
Mae’r byd ar-lein yn lle cyffrous i blant a phobl ifanc.  Mae yna gyfleoedd dihysbydd i 
gysylltu â chyfeillion, i ganfod ac i ddysgu.  
 
Gall hefyd fod yn orlethol, ac er gwaethaf deddfau a ddylai ddiogelu plant a phobl 
ifanc tra eu bod ar-lein, mae yna o hyd gyfleoedd i eraill eu niweidio, neu ganfod 
gwybodaeth amdanynt y gallent ei defnyddio mewn ffyrdd sy’n niweidiol neu’n 
ddinistriol.  Mae rhai pobl yn defnyddio’r gofod ar-lein i fwlio, niweidio neu reoli.  
 
Mae yna rai deddfau troseddol sy’n rhoi sylw i rai mathau o gynnwys a rhai mathau o 
ymddygiad ar-lein.  Ond nid oes yna ddeddfau cyffredinol yn benodol neu’n 
ddatganedig i ddiogelu’r rheiny sy’n iau na 18 oed pan fônt ar-lein, neu wrth 
ddefnyddio cyfryngau cymdeithasol.    
 
O ganlyniad i’r Deyrnas Unedig fod wedi derbyn Confensiwn y Cenhedloedd Unedig 
ar Hawliau’r Plentyn (gweler isod), mae yna gyfrifoldeb ar lywodraethau Cymru a’r 
Deyrnas Unedig ac asiantaethau eraill i sicrhau y diogelir plant a phobl ifanc rhag 
gweld a/neu glywed fideos, lluniau, cynnwys ysgrifenedig wedi’i recordio, neu 
ddeunyddiau eraill fel ‘memes’ neu ‘gifs’, sy’n eu niweidio neu sy’n peri iddynt 
gynhyrfu.  Dylai plant a phobl ifanc hefyd gael eu diogelu rhag ymddygiad pobl eraill, 
oedolion a phlant eraill, a allai ddymuno defnyddio cyfryngau cymdeithasol a’r 
rhyngrwyd i’w niweidio’n uniongyrchol, neu i’w bwlio neu’u rheoli, neu i gamfanteisio 
arnynt, yn rhywiol, yn economaidd neu mewn ffyrdd eraill.   
 
Drwy ddeall hawliau plant a phobl ifanc, a beth mae’r gyfraith yn ei ddweud am fod 
ar-lein, gall plant a phobl ifanc a’u gofalwyr maeth wneud penderfyniadau ar sail 
gwybodaeth am beth maent yn ei wneud ar-lein. 
 
Mae’n bwysig cofio y dylem gydbwyso hawliau plant a phobl ifanc i wneud defnydd 
da o’r cyfleoedd a gynigir gan y rhwydwaith, gyda’r angen i’w cadw’n ddiogel.  Mae 
deall risg yn rhan bwysig o dyfu’n oedolyn, a thrwy gynorthwyo plant a phobl ifanc 
maeth i ddeall y byd ar-lein, gallwn eu helpu i ddatblygu, dysgu a thyfu.  Mae 
caniatáu i blant a phobl ifanc gael yr awdurdod a’r cyfle i wneud penderfyniadau am 
risg yn rhan o ddatblygiad plentyndod, ac yn rhan o gydnabod plant a phobl ifanc fel 
deiliaid hawliau gweithredol.  
 
Mae cyhoeddiad Y Rhwydwaith Maethu, Gofalu Diogelach: Ymagwedd Newydd ,yn 
rhoi sylw i’r themâu hyn.   
 
 

Confensiwn y Cenhedloedd Unedig ar Hawliau’r Plentyn (UNCRC) 

Mae gan blant a phobl ifanc hawliau dynol o dan Gonfensiwn y Cenhedloedd Unedig 
ar Hawliau’r Plentyn. 
 
Dyma rai enghreifftiau o hawliau a sicrheir i blant a phobl ifanc gan y Confensiwn, 
sy’n gweddu wrth ddefnyddio’r rhyngrwyd: 
 

• Yr hawl i wybodaeth gywir a chytbwys (gweler, e.e., erthyglau 9(4), 13 (10 a 
17). 

• Yr hawl i fynegi’u hunain yn rhydd – cyn belled nad ydynt yn niweidio eraill, 
neu’n ymyrryd heb gyfiawnhad â hawliau pobl eraill (erthygl 13). 

• Yr hawl i breifatrwydd a chyfrinachedd – mae gan hyn oblygiadau i sut y dylai 
gwefannau gasglu a defnyddio gwybodaeth a rannir gan blant a phobl ifanc 
(erthygl 16).    

• Yr hawl i gael eu diogelu rhag pethau a all eu niweidio neu a all effeithio’n 
anffafriol ar eu datblygiad - dylid cadw plant yn ddiogel rhag pobl a allai 
geisio’u bwlio neu’u cam-drin, a rhag cynnwys a allai fod yn niweidiol iddynt 
(gweler, e.e., erthyglau 19 a 37).   

 
 

Y rhyngrwyd a chyfyngiadau oed 
 
Nid oes yna reol gyffredinol am yr oedran y mae’n rhaid i blant fod cyn y gallant 
ddefnyddio’r rhyngrwyd.  Fodd bynnag, mae gan lwyfannau cyfryngau cymdeithasol 
reolau unigol ynglŷn â pha mor hen y dylai plentyn neu berson ifanc fod i gael cyfrif. 
 
I Facebook, Instagram, Snapchat, TikTok, YouTube a WhatsApp, yr oedran ieuengaf 
yn y Deyrnas Unedig yw 13.  Dywed y rhan fwyaf o lwyfannau y gallant ddileu 
cyfrifon unrhyw adeg ac am unrhyw reswm, ac felly gallent (neu fe ddylent) wneud 
hynny os ydynt yn canfod bod rhywun yn rhy ifanc i gael cyfrif. 
  
Nid yw cynnwys ar gyfryngau cymdeithasol wedi’i gyfyngu yn ôl oedran, ond gellir 
rhwystro rhywfaint o gynnwys gan ddefnyddwyr.  
 

• Sut i rwystro negeseuon gan ddefnyddwyr eraill neu hidlo negeseuon sbam: 
 

o Canllaw i rwystro rhywun ar Instagram, Snapchat, TikTok 
 

• Sut i gyfaddasu gosodiadau preifatrwydd ar gyfrifon cyfryngau cymdeithasol, 
fel mai dim ond cyfeillion a pherthnasau a all weld gwybodaeth: 

 
o Canllaw i reoli preifatrwydd ar Instagram, Snapchat, TikTok 

 

• Ar TikTok, gallwch hefyd drefnu Family Pairing sy’n caniatáu ichi weithio â’ch 
plentyn maeth i addasu gosodiadau diogelwch. 

 
 

Dyma ddolenni’r gwefannau i’r rheolau ar gyfer rhai o’r llwyfannau mwyaf 

poblogaidd. 

Snapchat 
Instagram 

Facebook 
WhatsApp 
YouTube 
 

Canllawiau yw’r rhain, ac os canfyddir fod defnyddiwr wedi’u torri, gellir ei wahardd 
rhag defnyddio’r safle neu wahardd ei gyfrif dros dro neu’n barhaol.    

 
Pa fath o bethau fyddai’n destun pryder wrth i blentyn neu berson 
ifanc ddefnyddio cyfryngau cymdeithasol? 
 
Mae gan blant a phobl ifanc yr hawl i gyrchu a chyfrannu tuag at gyfryngau 
cymdeithasol, ac i’w defnyddio â gwahanol lwyfannau mewn gwahanol ffyrdd (a 
ddiogelir gan erthyglau 13 a 15 CCUHP/UNCRC).  Ar yr un pryd, golyga Confensiwn 
y Cenhedloedd Unedig ar Hawliau’r Plentyn y dylid diogelu plant a phobl ifanc rhag 
gweld neu glywed pethau fydd yn eu niweidio ac yn ymyrryd â’u datblygiad. 
 
Mae yna rai gweithgareddau a allai arwain at roi plentyn neu berson ifanc mewn 
sefyllfa lle maent y tu hwnt i’w dyfnder, yn cael eu paratoi i ddibenion drwg, yn cael 
eu bwlio neu’u rhoi mewn sefyllfa lle y camfanteisir arnynt, lle maent mewn trallod 
neu o bosibl yn torri’r gyfraith.     
 
Mae enghreifftiau yn cynnwys:  
 

• Postio rhywbeth y mae rhywun arall wedi’i greu heb eu caniatâd neu drwy 
gymryd arnoch ei fod yn rhywbeth a grëwyd ganddyn’ nhw.  Canfyddwch fwy 
o wybodaeth yma.  

• Postio gwybodaeth bersonol am bobl eraill – gelwir hyn weithiau yn ‘docsio’. 
Gall hyn fod yn gyfystyr ag aflonyddu mewn rhai amgylchiadau. 

• Postio delwedd o rywun sydd wedi’i newid i awgrymu rhywbeth amdanynt nad 
yw’n wir. 

• Cyfnewid delweddau amhriodol ohonynt eu hunain gyda rhywun arall – a elwir 
weithiau’n ‘secstio’ (gweler isod). 

• Bwlio rhywun mewn unrhyw ffordd, yn cynnwys gadael sylwadau cas ac anfon 
negeseuon uniongyrchol i fwlio. 

• Cyfathrebu ag ymhonnwr, sy’n llawer hŷn. 

• Bod yn elyniaethus neu’n ymosodol yn seiliedig ar hil, crefydd, anabledd, 
cyfeiriadedd rhywiol neu hunaniaeth drawsrywiol rhywun.   

• Gall gweld enghreifftiau o hunan-niweidio neu hunanladdiad ar-lein fod yn 
ingol neu sbarduno trallod.  Er enghraifft, gall gweld y dulliau a ddefnyddiwyd 
ddylanwadu ar blant a phobl ifanc i roi cynnig ar y dulliau hyn eu hunain.  

 

 
Beth a allaf ei wneud os yw fy mhlentyn neu fy mherson ifanc 
maeth yn cael ei fwlio ar-lein?    
 
Seiberfwlio yw bwlio drwy ddefnyddio technoleg ddigidol.  Nid oes yna ddeddf 
benodol yn erbyn seiberfwlio yn y Deyrnas Unedig.  Fodd bynnag, gall rhai 
gweithredoedd neilltuol o seiberfwlio fod yn drosedd.  Mae hyn yn cynnwys 
aflonyddu, megis defnyddio geiriau, ymddygiad, ysgrifen neu unrhyw gynrychioliadau 
gweledol sy’n fygythiol, difrïol neu sarhaus mewn e-bost, neges WhatsApp, neges 

Snapchat neu Instagram.  Gall aflonyddu fod yn drosedd o dan Ddeddf Diogelwch 
rhag Aflonyddu 1997. 
 
Mae’r rhan fwyaf o apiau a gwefannau rhwydweithio cymdeithasol yn datgan na 
chaniateir bwlio neu ymddygiad difrïol, megis aflonyddu. 
 
Os credwch fod eich plentyn neu’ch person ifanc maeth yn cael ei fwlio ar-lein, 
dylech sicrhau eich bod yn cadw cofnod drwy dynnu sgrîn-lun neu brintio unrhyw 
negeseuon cas neu aflonyddgar, a rhoi gwybod am unrhyw ddigwyddiad i’r 
gwefannau cyfryngau cymdeithasol perthnasol.  
 
Lle rydych yn amau nad yw’ch plentyn neu’ch person ifanc ar hyn o bryd, neu wedi 
bod, yn destun ymddygiadau sy’n droseddol neu a allai arwain at dramgwyddo 
troseddol (megis paratoi i ddibenion rhywiol, gofyn iddynt am ddelweddau amhriodol, 
aflonyddu rhywiol, gofyn iddynt gymryd rhan mewn gweithgareddau wedi’u rhywioli, 
cael eu bygwth yn gorfforol), dylech roi gwybod ar unwaith am unrhyw 
ddigwyddiadau i’r gwefannau cyfryngau cymdeithasol perthnasol, yr heddlu, a 
gweithiwr cymdeithasol y plentyn neu’r person ifanc.  Dylech gymryd ymagwedd 
ragofalus a rhoi gwybod am unrhyw ddigwyddiadau i’r heddlu, hyd yn oed os nad 
ydych yn sicr neu heb fod hollol wybodus bod trosedd wedi’i chyflawni.  Yr heddlu 
fydd yn y sefyllfa orau i ymchwilio a phenderfynu a oes yna unrhyw droseddau 
wedi’u cyflawni. 
 
Rhowch wybod am aflonyddu neu fwlio sydd ar Instagram, Snapchat, TikTok, 
Facebook, YouTube, WhatsApp.  
 
Os yw seiberfwlio’n digwydd rhwng disgyblion yn yr un ysgol, mae yna gyfrifoldeb ar 
staff yr ysgol i fynd i’r afael â’r ymddygiad hwn.  Mae’n rhaid i bob ysgol yng 
Nghymru gael polisi gwrth-fwlio.   
 

• Gwybodaeth gan Lywodraeth Cymru am bwlio mewn ysgolion. 

• Bullying UK, gwybodaeth am seiberfwlio. 

• Taflen wybodaeth am seiberfwlio ac aflonyddu ar-lein gan Heddlu West 
Mercia. 

• Cyngor ar Bopeth, Gwybodaeth am Aflonyddu. 
 

 
Sut rydwyf yn rhoi gwybod am weithgaredd ar-lein amhriodol?  
 
Unwaith rydych ar lwyfan cyfryngau cymdeithasol, nid oes yna gyfyngiad ar oedran 
i’r hyn y gallwch ei weld.  Caniateir i bobl bostio beth mae arnynt eisiau’i bostio – ac 
os yw’n gas neu gynhyrfus i blentyn neu berson ifanc, gallwch roi gwybod amdano i’r 
llwyfan, fydd wedyn yn penderfynu p’un a i’w ddileu ai peidio.  
 
Mae gan y rhan fwyaf o lwyfannau cyfryngau cymdeithasol brosesau syml ar gyfer 
rhoi gwybod am gynnwys amhriodol.  Ceisiwch chwilio am y gair  'Report', neu ewch 
drwy delerau ac amodau’r llwyfan, neu’r adran ‘Help’. 
 
Gellir rhoi gwybod i’r heddlu am bobl sy’n postio cynnwys amhriodol ar gyfryngau 
cymdeithasol (er enghraifft, delweddau rhywiol neu wedi’u rhywioli, manylion 
ariannol neu bersonol am blant), neu bobl sy’n defnyddio cyfryngau cymdeithasol i 
dargedu plentyn i beri niwed neu ing iddynt (gweler yr uchod am rai enghreifftiau). 

Bydd yr heddlu’n ymchwilio os amheuir nad oes trosedd yn cael ei chyflawni (megis 
paratoi plentyn ar gyfer camfanteisio rhywiol).  Dylech gymryd ymagwedd ragofalus 
a rhoi gwybod am ddigwyddiadau i’r heddlu.  Bydd yr heddlu’n penderfynu a oes yna 
unrhyw droseddau wedi’u cyflawni. 
 
Bydd yn rhaid i’r heddlu benderfynu p’un a i chwilio am y sawl a wnaeth ei bostio.  
Gall fod yna anawsterau os yw rhywun wedi postio rhywbeth pan fônt mewn gwlad 
wahanol i chi.  
 
Gall beth sy’n digwydd nesaf ddibynnu ar yr amgylchiadau neilltuol, ac efallai y bydd 

arnoch angen ymofyn cyngor cyfreithiol gan gyfreithiwr. 

 

Beth a allaf ei wneud os yw rhywun yn gallu cyrchu llun amhriodol 
o fy mhlentyn neu fy mherson ifanc maeth?  
 
Mae’n drosedd gwneud, dosbarthu, meddu ar neu ddangos unrhyw ddelweddau 
anweddus o rywun iau na 18 mlwydd oed, hyd yn oed os yw’r unigolyn sy’n iau na 
18 wedi rhoi caniatâd.  Mae hyn yn cynnwys secstio lle’r anfonir delweddau. 
 
Os oes gennych wybodaeth bod rhywun yn meddu ar lun amhriodol o’ch plentyn 
neu’ch person ifanc maeth, dylech hysbysu gweithiwr cymdeithasol y plentyn neu’r 
person ifanc yn ddi-oed (a thu allan i oriau swyddfa os yn ystod y penwythnos).  
Byddwch wedyn yn cytuno ar restr o bwy mae’n rhaid eu hysbysu a pha gamau y 
mae’n rhaid eu cymryd, yn cynnwys cysylltu â’ch heddlu lleol ar y rhif 101 i roi 
gwybod am hyn, a gweithredu ar eu cyngor a’u harweiniad.   
 
Bydd yr heddlu a’r cwmni cyfrwng cymdeithasol yn gallu cynghori p’un a oes yna 
drosedd o bosibl wedi’i chyflawni, a byddant yn cymryd camau priodol i ymchwilio ac 
i geisio dileu’r ddelwedd o bob dyfais a chyfryngau cymdeithasol.  Dylai’r plentyn 
neu’r person ifanc fod yn uniongyrchol gysylltiedig â’r gweithgareddau hyn, er mwyn 
iddynt allu sylweddoli’r canlyniadau. 
 
Os cylchredwyd y llun yn yr ysgol neu gan ddisgybl yr ysgol, bydd yn rhaid 
atgyfeirio’r digwyddiad i arweinydd diogelu dynodedig, fydd yn cynnal ymchwiliad â 
chyfraniad llawn y plentyn neu’r person ifanc a’i ofalwr maeth, a chymryd camau i’r 
llun(iau) gael ei ddileu o bob dyfais.1  Bydd gan bob ysgol arweinydd diogelu 
dynodedig; os nad ydych yn sicr pwy ydyw, gallwch ofyn i un o athrawon eich 
plentyn neu’ch person ifanc maeth.  
 
Os yw’ch plentyn neu’ch person ifanc maeth wedi anfon llun neu fideo amhriodol o’u 
hunain at rywun, neu wedi’i rannu ar-lein, gallant ei ddileu o’u cyfrif, ond efallai bod 
pobl eraill eisoes wedi’i rannu, neu’n dal i feddu arno ar eu dyfais.  Bydd hi wedyn yn 
amhosibl dileu eitemau’n gyfan gwbl unwaith y byddant wedi’u rhannu, ond gallwch 
ddechrau drwy fynd at y wefan neu lwyfan y cyfrwng cymdeithasol lle y gwelsoch  y 
ddelwedd, a gofyn iddynt ei ddileu.  
 
Gallwch roi gwybod am ddelweddau amhriodol drwy Instagram, Snapchat neu 
TikTok.  

 
1 Cadw Plant yn Ddiogel mewn Addysg (Canllawiau Statudol – canllawiau Llywodraeth y DU yw’r 

rhain.) 

Sut y gallaf gynorthwyo plentyn neu berson ifanc maeth i gyrchu 
gwybodaeth amdanynt eu hunain ar-lein?    
 

Golyga deddfwriaeth diogelu data y Deyrnas Unedig fod gan bawb y mae’i 

wybodaeth wedi’i storio ar wefannau cyfryngau cymdeithasol yr hawl i wybod pa 

fanylion a gedwir amdanynt ac i gael copi o’r wybodaeth honno. 

Mae ar y plentyn neu’r person ifanc angen trafod eu bwriad â’u gweithiwr 
cymdeithasol o flaen llaw i wneud ‘cais am fynediad at ddata gan y testun’ i sefydliad 
gan ofyn am yr wybodaeth a gedwir amdanynt.  Efallai y bydd angen cynnal asesiad 
cymhwysedd i gadarnhau eu bod yn deall natur eu cais.  Gall rhywun a chanddo 
gyfrifoldeb rhiant neu warcheidwaeth wneud cais ar ran plentyn (os yw’n iau na 12 
oed).  
 
Golyga cais am fynediad at ddata gan y testun y gall plentyn neu’r person ifanc 
ganfod gwybodaeth am:   

 

• Pa wybodaeth bersonol sydd gan sefydliad amdanynt. 

• Sut mae’r sefydliad yn defnyddio’r wybodaeth. 

• Gyda phwy mae’r sefydliad yn ei rhannu. 

• O le y cafodd y sefydliad ei ddata. 
 

Os yw’r plentyn neu’r person ifanc yn anfodlon â’r ymateb, gallant wneud cŵyn 
swyddogol i’r sefydliad neu i’r Comisiynydd Gwybodaeth. 
 
I gael mwy o wybodaeth, edrychwch ar ganllawiau Swyddfa’r Comisiynydd 
Gwybodaeth ynglŷn â gwneud cais am fynediad at ddata gan y testun. 

 
Beth i’w wneud os yw plentyn neu berson ifanc maeth yn defnyddio 
cerdyn credyd gofalwr maeth i dalu am nodweddion yn ystod gêm 
a/neu fynediad at wefannau amhriodol. 
 
Os defnyddir cerdyn credyd i agor cyfrif ar ran y plentyn neu’r person ifanc, bydd 
deiliad y cerdyn yn atebol am wariant nas awdurdodwyd a bentyrrwyd ar y cerdyn.  
Mae trafod â’r gweithiwr cymdeithasol yn gam rhagofalus angenrheidiol, neu drafod 
yn yr Adolygiad Plentyn sy’n Derbyn Gofal, a hefyd darllenwch y print mân o flaen 
llaw.  Bydd cytuno ar ddefnydd â’r plentyn neu’r person ifanc, a monitro rheolaidd yn 
sicrhau nad yw’r person ifanc yn cyrchu’n ddamweiniol wefannau amhriodol neu’n 
defnyddio cerdyn debyd neu gredyd a phentyrru dyled fawr wrth gymryd rhan ar y 
safle neu yn ystod gêm.  Dylai gofalwyr maeth sicrhau nad yw manylion cardiau 
banc yn cael eu storio, neu byddai awtolanw ar gyfer taliadau’n ddefnyddiol.  
 
Trafodwch bryniannau mewn-ap/gemau â’ch plentyn neu’ch person ifanc maeth, a 
sicrhewch eu bod yn deall bod rhai pethau’n costio arian go iawn, a bod arnynt 
angen bod yn ofalus ynghylch beth maent yn clicio arno.  Hefyd, sicrhewch eu bod 
yn gwybod na ddylent wneud unrhyw bryniant yn ystod gêm heb eich caniatâd chi.  
Ar gyfer rhai gemau fideo, gallwch drefnu bod angen cyfrinair ar gyfer pryniannau a 
wnaed yn ystod gêm, e.e., Atal pryniannau nas awdurdodwyd o Microsoft Store gan 

ddefnyddio Xbox One neu Sefydlu “Require password at checkout” ar PlayStation 
Store  
 
Beth a ddylwn ei wneud os yw fy mhlentyn neu fy mherson ifanc maeth yn cael 

cysylltiad ar-lein heb oruchwyliaeth / heb ei reoli ag aelodau teuluol biolegol a 

allai roi’r plentyn mewn perygl / tarfu ar y lleoliad? 

Mae’r Cynllun Gofal a Chymorth (CSP) yn gweithio fel ffocws y lleoliad ar gyfer y 

plentyn neu’r person ifanc sy’n derbyn gofal, y gofalwyr maeth, y teulu a’r staff i 

gydgysylltu gyda’i gilydd yr holl weithgareddau ynglŷn â sut y caiff anghenion y 

plentyn neu’r person ifanc sy’n derbyn gofal eu diwallu, a phwy sy’n gyfrifol am ba 

orchwylion.  Mae gan unrhyw danseilio ar y cynllun y cytunwyd arno y potensial i 

fygwth sefydlogrwydd y lleoliad, gallu’r gofalwyr maeth i ddarparu’u gofal 24/7 yn 

gyfrinachol, a lles y plentyn neu’r person ifanc mewn lleoliad.     

Yn ychwanegol at y Cynllun Gofal a Chymorth, bydd yna Gynllun Cysylltu (CP) yn 

cadarnhau’r teulu a’r cyfeillion fydd mewn cysylltiad â’r plentyn neu’r person ifanc, 

ym mha fodd (e.e. ffôn, testun, cyfarfod â’i gilydd, ymweliadau) a pha mor aml.  Dylid 

gwahodd y plentyn neu’r person ifanc i awgrymu sut yr hoffent i’r rhestr gael ei 

diweddaru, i’w gadarnhau ym mhob un Adolygiad Plentyn sy’n Derbyn Gofal (LAC).   

Os yw unrhyw unigolyn yn methu â chadw at eu rhan nhw, a gadarnhawyd yn y 

Cynllun Cysylltu, neu os oes yna ganfyddiad ei fod yn anwybyddu neu’n tanseilio 

unrhyw agwedd o’r Cynllun Gofal a Chymorth, yna dylai’r gofalwr maeth gofnodi’r 

digwyddiad(au) a hysbysu gweithiwr cymdeithasol y plentyn neu’r person ifanc.  

Bydd ar y gweithiwr cymdeithasol angen trafod y digwyddiadau hyn yn uniongyrchol 

â’r unigolyn hwnnw i gadarnhau’u cefnogaeth a’u cydweithrediad llawn i gadw at y 

Cynllun Gofal a Chymorth a’r Cynllun Cysylltu y cytunwyd arnynt.   

Os oes yna ond ychydig o gydweithredu gan y person hwnnw, bydd angen 

gwyntyllu’r mater yn llawn, gyda gweithredoedd y cytunwyd arnynt yn yr Adolygiad 

Plant sy’n Derbyn Gofal, a bydd ar y Gwasanaethau Cymdeithasol hefyd angen 

ystyried camau i atal ac i liniaru’r cyfryw ymddygiadau.  Yn ychwanegol, bydd ar y 

gweithiwr cymdeithasol a’r gofalwyr maeth angen adolygu gyda’r plentyn neu’r 

person ifanc eu gweithgareddau ar-lein a nodir yn y ‘Cytundeb Defnydd Derbyniol 

Person Ifanc o Dechnoleg Ddigidol’ a hefyd y ‘Cytundeb Digidol Teulu Maeth’ i ail-

gadarnhau’u diogelwch ar-lein.     

Dylai’r ‘Cytundeb Defnydd Derbyniol Person Ifanc o Dechnoleg Ddigidol’ gael ei 

lofnodi gan y gofalwyr maeth, y plentyn neu’r person ifanc, a gweithiwr cymdeithasol 

y plentyn neu’r person ifanc ar ddechrau’r lleoliad neu pan fônt yn cyrchu’r 

rhyngrwyd gyntaf.    

Dylid rhoi ‘Cytundeb Digidol Teulu Maeth’ ar waith, gan adlewyrchu cynnwys y 

‘Cytundeb Defnydd Derbyniol Person Ifanc o Dechnoleg Ddigidol’ ac asesiadau risg 

unrhyw blant a phobl ifanc maeth eraill ar yr aelwyd.  Gall gofalwyr maeth 

ddefnyddio’r cytundeb hwn i gyfarwyddo trafodaethau â phawb yn eu cartref.  Fe’i 

cynlluniwyd i sefydlu canllawiau a disgwyliadau yn ymwneud â defnydd digidol ac 

ymddygiadau disgwyliedig.  Gan y bydd y teulu cyfan yn ymwneud â’r cytundeb hwn, 

yna awgrymir fod pawb yn y cartref yn ei lofnodi.   

I gael mwy o wybodaeth am y cytundebau hyn, cysylltwch, os gwelwch yn dda, â 

Maria Boffey, Pennaeth Gweithrediadau, ar maria.boffey@fostering.net  

 

Rhagor o Adnoddau 
 

Barnardo’s 
Gellir canfod cyngor a gwybodaeth sydd o gymorth mawr yma am y pwnc ‘Wedi’u 
gadael ar eu liwt eu hunain: cyfryngau cymdeithasol ac iechyd meddwl plant’.  
 

Childline 
Mae Childline yn darparu cymorth a chyngor ar y ffôn ac ar-lein i blant a phobl ifanc 
yn ymwneud ag unrhyw fater a all fod yn peri problemau. 
 
Gellir cysylltu â nhw ar 0800 11 11 neu ewch i’w gwefan. 
 
Childnet International 
Mae cytundeb teuluol yn ffordd wych o ddechrau sgwrs â’ch teulu cyfan ynglŷn â sut 
rydych i gyd yn defnyddio’r rhyngrwyd ac i ddechrau trafodaeth am sut i ymddwyn 
mewn ffordd gadarnhaol wrth fod ar-lein.  Canfyddwch fwy o wybodaeth yma, yn 
cynnwys pdf. o Gytundeb Diogelwch Ar-lein. 
 
Comisiynydd Plant Lloegr 
Gellir cyrchu adroddiad oddi wrth Dasglu Digidol Tyfu i Fyny y Comisiynydd Plant 
yma. 
 
Mae yna hefyd adroddiad ar effeithiau cyfryngau cymdeithasol ar blant 8–12 mlwydd 
oed, sy’n dangos y ffordd mae plant a phobl ifanc yn defnyddio cyfryngau 
cymdeithasol a’u heffeithiau ar eu lles.  Darllenwch yr adroddiad yma. 
 
Comisiynydd Plant Cymru 
Gellir canfod pdf. y gellir ei lawrlwytho yma am brofiadau plant o seiberfwlio yng 
Nghymru. 
 

Canolfan Gyfreithiol y Plant, Cymru  
Gellir canfod llawer o wybodaeth yma am sut mae’r gyfraith yn effeithio ar blant a 
phobl ifanc mewn llawer o wahanol sefyllfaoedd ac amgylchiadau. 
 
Swyddfa’r Comisiynydd Gwybodaeth 
Mae yna wybodaeth dda iawn ar gael ar y wefan hon, yn cynnwys: 
Tuag at ddyfodol digidol gwell – Hysbysu’r Cod Dylunio Addas i’r Oedran.   
Dyluniad addas i oedran – cod ymarfer ar gyfer gwasanaethau ar-lein. 
 
Instagram 
Gellir canfod canllaw i riant ar gyfer Instagram yma. 
Helpu’ch person ifanc yn ei arddegau i we-lywio Instagram yn ddiogel yma. 
 

Mind 
Pan ydych yn byw â phroblem iechyd meddwl neu’n cynorthwyo rhywun sydd felly, 
mae mynediad at yr wybodaeth gywir yn hanfodol.  Mae gwefan Mind yn darparu 
gwybodaeth, cyngor a chymorth, yn cynnwys cyngor am hawliau cyfreithiol.  Gellir 
cysylltu â nhw hefyd ar 0300 123 3393. 

Y Gymdeithas Genedlaethol er Atal Creulondeb i Blant (NSPCC)  
Mae gwefan Y Gymdeithas Genedlaethol er Atal Creulondeb i Blant yn cynnwys 
llawer o wybodaeth, cyngor ac adnoddau, yn enwedig yn ymwneud â gofalu am 
blant a phobl ifanc.  Gellir cyrchu’u gwefan yma.  Gellir cysylltu â nhw hefyd ar y ffôn 
0808 800 5000. 
 
Papyrus HOPELINEUK 
Elusen atal hunanladdiad yw Papyrus.  Mae HOPELINEUK yn darparu lle diogel i 
gael sgwrs am unrhyw beth sy’n digwydd yn eich bywyd a allai fod yn effeithio ar allu 
person i gadw’n ddiogel.  Mae ar gynghorwyr eisiau gweithio â phobl i ddeall pam y 
gallai’r meddyliau hyn am hunanladdiad fod yn bresennol.   
 
Mae yna ddigon o wybodaeth ar eu gwefan  
papyrus-uk.org/hopelineuk a rhif ffôn HOPELINEUK yw 0800 068 4141. 
 
Samariaid 
Os yw rhywun yn cael amser anodd neu’n pryderu am rywun arall, mae’r Samariaid 
ar gael i helpu.  Gellir cysylltu â nhw mewn nifer o ffyrdd, yn cynnwys drwy’u  
gwefan. 
 
Gellir cysylltu â nhw ar y ffôn, am ddim unrhyw adeg, o unrhyw ffôn - 116 123. 
Drwy e-bost - jo@samaritans.org 
Drwy lythyr - RHADBOST/FREEPOST, Samaritans Letters 
Mae yna hefyd ap hunan-gymorth – canfyddwch fwy o wybodaeth yma. 
 

Mae yna wybodaeth benodol yma am sut i siarad yn ddiogel am hunan-niwed a 
theimladau o hunanladdiad. 
 

Snapchat 
Gellir canfod canllaw i riant ar gyfer Snapchat yma. 
 
Gofal Cymdeithasol Cymru 
Pdf y gellir ei lawrlwytho – Defnyddio cyfryngau cymdeithasol yn gyfrifol: Canllawiau 
ar gyfer gweithwyr proffesiynol ym maes gofal cymdeithasol sydd wedi’u cofrestru â 
Gofal Cymdeithasol Cymru. 
 
TikTok 
Gellir canfod canllaw i warcheidwaid ar gyfer TikTok yma. 
 
Canolfan Rhyngrwyd Diogelach y DU  
Mae’r wefan hon yn hyrwyddo’r defnydd diogel a chyfrifol o dechnoleg ar gyfer pobl 
ifanc.  
 
Llywodraeth Cymru 
Mae yna lawer o wybodaeth ar wefan Llywodraeth Cymru, Hwb. 
Adnoddau a chanllawiau i rieni a gofalwyr ynglŷn â chadw’n ddiogel ar-lein. 
A-Z o gadw’n ddiogel ar-lein. 
Llwyfannau cyfryngau cymdeithasol. 
Ffyrdd o gymryd rhan. 
Cymorth â materion ar-lein. 
Cynllun gweithredu diogelwch ar-lein ar gyfer plant a phobl ifanc yng Nghymru 2019. 

Adnoddau gan Y Rhwydwaith Maethu 
Mae yna wybodaeth ardderchog ar ein gwefan am y pwnc hwn. 
 
Gofalu Diogelach: ymagwedd newydd (gan Jacky Slade) 
Mae’r llyfr hwn gan Y Rhwydwaith Maethu yn cynnwys pennod am Gofalu Diogelach 
mewn Byd Digidol.  Mae’n llyfr hanfodol i bob gofalwr maeth. 
 
Mae yna hefyd adnodd atodol wedi’i ddiweddaru am y pwnc hwn. 
 
Taflenni Gwybodaeth 
Mae’r Rhwydwaith Maethu yng Nghymru hefyd wedi paratoi nifer o daflenni 
gwybodaeth, yn cynnwys hwn – Maethu mewn Byd Digidol.  
 
Dyma ddolenni i rai eraill: 
 
Magu Gwytnwch 
Alcohol 
Pobl sy’n ymadael â gofal – llety a chymorth 
Diogelu Data  
Maethu plant a phobl ifanc ar eu pen eu hunain yn ceisio lloches 
Gofalwyr maeth sy’n LGBT  
Iechyd meddwl plant sy’n derbyn gofal 
Cronfa Dydd Gŵyl Dewi 
Deddf Gwasanaethau Cymdeithasol a Llesiant (Cymru) 2014 
Meibion a merched gofalwyr maeth 
Pan Fydda i’n Barod 

 
Sut y gall Y Rhwydwaith Maethu helpu 
Mae’r Rhwydwaith Maethu’n cynnig cyngor, gwybodaeth a chymorth.  Mae ein 
harbenigedd a’n gwybodaeth bob amser yn hollol gyfoes ac ar gael drwy’n llinellau 
cymorth, cyhoeddiadau, hyfforddiant a gwasanaethau ymgynghori hanfodol i 
aelodau.  

 
Cyngor 

Llinell faethu Cymru 
Ffoniwch ni ar 0800 316 7664 rhwng 9.30yb a 12.30yp o ddydd Llun i ddydd 
Gwener. 
Os yw’ch galwad ffôn ar adeg arall, gadewch neges, os gwelwch yn dda, a bydd 
rhywun yn eich ffonio yn ôl cyn gynted ag y bo modd. 
 
Gallwch anfon e-bost atom yn: 
Fosterlinewales@fostering.net 
 
Cymorth ac Adnoddau 
Mae ein gwefan yn ffynhonnell hanfodol o wybodaeth, tra bod ein cymuned ar-lein yn 
dod â gofalwyr maeth ynghyd am gymorth a chyngor gan gymheiriaid.  Gall aelodau 
fewngofnodi i rannu’u profiad ac i gael cyngor gan ofalwyr maeth eraill.  Mae ein 
cymuned ar-lein yn fan diogel a dibynadwy i drafod materion gofal maeth.  
thefosteringnetwork.org.uk 
 
Hyfforddiant a gwasanaethau ymgynghori 

Lle bynnag rydych yn eich gyrfa faethu, fel gofalwr maeth, gweithiwr cymdeithasol 
neu reolwr, mae gan Y Rhwydwaith Maethu ystod o hyfforddiant a gynlluniwyd i 
ddiwallu’ch anghenion datblygu. 
 
I gael mwy o wybodaeth, cysylltwch â’n rheolwr dysgu a datblygu, Sarah Mobedji, yn 
sarah.mobedji@fostering.net 
 
 

Sut i gysylltu â Chanolfan Gyfreithiol y Plant, Cymru  
Lleolir Canolfan Gyfreithiol y Plant ym Mhrifysgol Abertawe.  Mae’n darparu cyngor a 
gwybodaeth ar-lein i blant a phobl ifanc am eu hawliau, yng Nghymru ac yn gyffredinol. 
 
Mae Canolfan Gyfreithiol y Plant yn cynnwys gwybodaeth am faterion penodol (er 
enghraifft, am loches, am gael eich arestio ac ar gyfer plant a phobl ifanc anabl), yn 
ogystal ag adnoddau a blogiau am hawliau dynol plant. 
 
Anfonwch e-bost, os gwelwch yn dda, at: Childrenslegalcentre@swansea.ac.uk 
 
 

Cysylltwch â ni 
Os hoffech fwy o wybodaeth, cysylltwch, os gwelwch yn dda, â:  
Maria Boffey, Pennaeth Gweithrediadau, ar maria.boffey@fostering.net  
 
 
Y Rhwydwaith Maethu yng Nghymru  
33, Heol y Gadeirlan, Caerdydd CF11 9HB. 
ffôn: 029 2044 0940  
e-bost: wales@fostering.net  
www.fostering.net 
 
Canfyddwch ni ar Facebook: facebook.com/thefosteringnetwork  
Dilynwch ni ar Twitter: @fosteringnet  
Dilynwch ni ar Instagram: @fosteringnet 
 

 /thefosteringnetwork         @fosteringnet     @thefosteringnetwork 
 
 
© Y Rhwydwaith Maethu 2021    

 
 
Y Rhwydwaith Maethu – Cofrestrwyd yng Nghymru a Lloegr fel cwmni cyfyngedig, rhif  1507277. 
Rhif elusen gofrestredig: 280852. 
Rhif cofrestru ar gyfer TAW: 231 6335 90  
Swyddfa gofrestredig: 87, Blackfriars Road, Llundain SE1 8HA. 

